
immunologik testlarning qo‗llanilishi aniqlik va samaradorlikni oshirishda muhim 

rol o‗ynamoqda. Kelajakda bakteriofag terapiyasi va genetik sekvenslash asosida 

yanada samarali tashxis va davolash usullari ishlab chiqilishi kutilmoqda. 

QORAMOLLAR BOVIKOLYOZI 

Annotatsiya. Mazkur maqolada yirik shoxli hayvonlarda keng tarqalgan 

invazion kasalliklardan biri — bovikolyoz (Bovicola spp.) haqida batafsil 

ma‘lumot berilgan. Unda kasallikning etiologiyasi, patogenezi, klinik belgilari, 

tashxislash usullari, samarali davolash yo‗llari hamda profilaktika choralariga 

alohida e‘tibor qaratilgan. Shuningdek, bovikolyozning hayvonlar salomatligiga va 

chorvachilik xo‗jaliklariga yetkazadigan iqtisodiy zarariga ham tahliliy yondashuv 

asosida yoritma berilgan. 

Kalit so„zlar: bovikolyoz, Bovicola bovis, parazit, entomoz, veterinar, 

qichishish, insektitsidlar, invaziya. 

 

Kirish. Bovikolyoz — bu asosan Bovicola bovis turiga mansub parazitlar 

tomonidan chaqiriladigan invazion kasallik bo‗lib, qoramollarda keng tarqalgan va 

chorvachilik sohasida muhim ahamiyatga ega hisoblanadi [1]. Ushbu kasallik 

hayvonlarning terisida yashovchi ektoparazitlar ta‘sirida rivojlanadi va ularning 

umumiy salomatligiga, mahsuldorligiga hamda tashqi ko‗rinishiga salbiy ta‘sir 

ko‗rsatadi. Ayniqsa, sovuq mavsumda bovikolyoz ko‗proq uchraydi, chunki 

hayvonlar orasidagi yaqin kontakt, immunitetning pasayishi va gigiyenik 

sharoitlarning yetarli darajada emasligi parazitlarning tez tarqalishiga imkon 

yaratadi. 

Bovicola bovis — bu turg‗un rivojlanish sikliga ega bo‗lgan, asosan jun va 

teri yallig‗lanishi, qichishish, hayvonning asabiylashishi kabi klinik belgilarni 

keltirib chiqaradigan kichik o‗lchamli bitlar turidir [1,2]. Kasallikning surunkali 

kechishi natijasida hayvonlar ozib ketadi, sut yoki go‗sht mahsuldorligi keskin 

kamayadi, teri va jun sifati yomonlashadi [2,3]. Bundan tashqari, bovikolyoz 

boshqa ikkilamchi infeksiyalar uchun "darvoza" vazifasini bajarib, hayvon 

organizmida murakkab patologik jarayonlarni keltirib chiqarishi mumkin.  

Tadqiqot usullari. Ushbu tadqiqotda bovikolyoz kasalligining turli 

jihatlarini o‗rganishda bir nechta manbalar va ilmiy asoslar qo‗llanildi. Asosiy 

metodologik yondashuv sifatida Akbaev, Vasilievich, Nikolskiy va boshqa 

mualliflarning ilgari olib borilgan ilmiy izlanishlari, shuningdek, zamonaviy ilmiy 

adabiyotlar tahlil qilindi [4,5]. 

Tadqiqot doirasida Bovicola bovis parazitining morfologik tuzilishi, biologik 

xususiyatlari, tarqalish geografiyasi, kasallikni tashxislash va davolash usullari 

chuqur tahlil qilindi. Veterinariya amaliyotida keng qo‗llaniladigan dezinfeksiya 

(mikroorganizmlarni yo‗qotish) va dezinseksiya (ektoparazitlarga qarshi kurash) 

usullari ham ko‗rib chiqildi [6]. 

Kasallik tashxisi klinik belgilar, laboratoriya tahlillari, tashqi ko‗rik 

natijalari va entomologik tekshiruvlar asosida aniqlanadi [7]. Kasallikka gumon 

qilingan hayvonlarda parazitlarni aniqlash uchun lampa nuri yordamida teri 

yuzasida kuzatuv o‗tkaziladi, maxsus taroqlar yordamida jun orasidan namunalar 

olinadi yoki qizdirilgan mato bilan parazitlarni yuzaga chiqarish usuli qo‗llaniladi 

[8]. Ushbu usullar orqali parazitlar aniqlanadi va identifikatsiya qilinadi. 

Tadqiqot natijalariga ko„ra, bovikolyoz yirik va mayda shoxli hayvonlar 

orasida keng tarqalgan entomozlardan biri sifatida qayd etiladi [5,9]. Ushbu 

kasallikni keltirib chiqaruvchi Bovicola bovis paraziti hayvon tanasining yuzasida 

yashab, butun hayoti davomida mezbon organizmga bog‗liq holda rivojlanadi. 

Parazitning biologik rivojlanish sikli nisbatan qisqa bo‗lib, uning har bir avlodi 2–3 

hafta ichida to‗liq shakllanadi [10]. Urg‗ochi Bovicola bitlari har bir hayotiy sikli 

davomida taxminan 20–30 dona tuxum qo‗yadi. Tuxumlar asosan jun ildizlariga 

yoki teri yuzasiga yopishib qoladi. 7–10 kun ichida lichinkalar tuxumdan chiqadi 

va ular 2–3 haftalik muddat ichida uch marta to‗qilish orqali imago — ya'ni yetuk 

shaklga aylanadi. Ushbu parazitlar hayvonlarning umumiy holatini yomonlashtirib, 

qichishish, asabiylashish, jun to‗kilishi kabi alomatlarga sabab bo‗ladi. 

Shuningdek, hayvonlar oziqlanishdan bosh tortadi, bu esa mahsuldorlikning 

pasayishiga olib keladi. Shuning uchun bovikolyozning erta aniqlanishi va 

samarali kurash choralari muhim ahamiyat kasb etadi. 

Klinik belgilari. Bovikolyoz bilan kasallangan hayvonlarda bir qator 

xarakterli klinik belgilar kuzatiladi [7]. Kasallikning boshlang‗ich bosqichlarida 

hayvonlarda doimiy qichishish, bezovtalik va teri yuzasida yallig‗lanish 

reaksiyalari paydo bo‗ladi. Hayvonlar o‗z tanasini tishlab, tirnab, devorlarga yoki 

boshqa sirtlarga ishqalay boshlaydi, bu esa terining shikastlanishiga va ikkilamchi 

infeksiyalarning rivojlanishiga olib keladi [8]. Kasallik kuchaygan hollarda jun 

to‗kilishi, ayniqsa, bo‗yinda, yelkada va bel sohalarida to‗planib qolgan parazitlar 

sababli kuzatiladi. Teri yuzasida mayda qizil dog‗lar, quruq yallig‗lanish 

o‗choqlari va shilliq ajralmalar paydo bo‗lishi mumkin [9].  

Issiq havo yoki kuchli yorug‗lik ta‘sirida parazitlar teri yuzasidan chuqurroq 

— jun orasiga yoki teri yorig‗lariga yashirinadi, bu esa ularni aniqlashni biroz 

murakkablashtiradi. Ayniqsa, issiq iqlim sharoitida bunday xatti-harakatlar tez-tez 

kuzatiladi. Yosh hayvonlarda kasallik rivojlanishdan qolish, tana vaznining 

ortmasligi, immunitetning pasayishi kabi alomatlar bilan namoyon bo‗ladi. Voyaga 

yetgan hayvonlarda esa sut mahsuldorligining pasayishi, umumiy semirishning 

sekinlashuvi va asabiy holatlar kuzatiladi. Uzoq davom etgan holatlarda hayvonlar 

hushyorlikni yo‗qotadi, oziqlanishga bo‗lgan qiziqish pasayadi. 

Tashxis. Bovikolyoz tashxisi bir necha bosqichli yondashuv orqali amalga 

oshiriladi. Dastlabki tashxis hayvonning umumiy klinik holatini baholash va 

xarakterli belgilarga asoslangan holda qo‗yiladi [6]. Jumladan, doimiy qichishish, 

jun to‗kilishi, teri yallig‗lanishlari va bezovtalik kabi simptomlar kasallik 

ehtimolini ko‗rsatadi [5,7]. Aniq tashxis qo‗yish uchun entomologik tekshiruv va 

mikroskopik analiz asosiy metod hisoblanadi [10]. Bunda hayvon tanasining 

parazitlar to‗planishi ehtimoli yuqori bo‗lgan sohalaridan — quloq orqasi, dum 

tagi, yelka va bel qismlaridan jun namunalari yoki teri qirib olinadi. Maxsus 

laboratoriya sharoitida ushbu namunalar mikroskop ostida ko‗rib chiqiladi. 

Bovicola bovis parazitining morfologik belgilariga asoslangan identifikatsiya 

amalga oshiriladi: kichik o‗lchamdagi tanasi, keng ko‗krak qismi va harakatchan 

oyoqlari yordamida u boshqa bitlardan farqlanadi. 

Shuningdek, parazitlar faolroq bo‗ladigan vaqtlarda, masalan, salqin iqlim 

sharoitida yoki soyada bo‗lganda, ularni hayvon tanasida vizual ko‗rish va oddiy 

taroq yordamida to‗plash ham mumkin. Maxsus entomologik to‗plagichlar va 

issiqlik bilan ishlov berilgan matolar yordamida ham parazitlar yuzaga chiqarilib, 

tekshiruv uchun olinadi. Klinik belgilarga asoslangan dastlabki tashxis 

mikroskopik tekshiruv bilan tasdiqlangandan so‗ng yakuniy tashxis qo‗yiladi [14]. 

Davolash. Bovikolyoz bilan zararlangan hayvonlarni davolashda asosiy 

yondashuv — samarali insektitsidlar yordamida ektoparazitlarni yo‗q qilishdan 

iborat. Parazitlarning rivojlanish sikli va tuxumdan chiqqan lichinkalarning hayotiy 

bosqichlari hisobga olinib, insektitsid vositalari bilan ikki martalik ishlov berish 

tavsiya etiladi, bu ishlovlar 10–16 kunlik interval bilan amalga oshiriladi. 

Amaliyotda keng qo‗llaniladigan preparatlar quyidagilardir: 

 Permetrin — keng spektrli ta‘sirga ega sintetik piretroid; 

 Ivermektin — organizmga inyeksiya tarzida yuboriladi, ichki va 

tashqi parazitlarga qarshi keng qamrovli ta‘sirga ega [8, 13]. 

Davolov jarayonida dezinfeksiya (bakteriyalar va viruslarga qarshi) va 

dezinseksiya (hasharotlar va bitlarga qarshi) tadbirlari o‗tkazilishi zarur. 

Parazitlarning yashash va ko‗payish muhitini yo‗qotish uchun yashash joylarini, 

molxona va boshqa xonalarni tozalash va maxsus vositalar bilan ishlov berish 
muhim ahamiyatga ega. Kasallik boshqa hayvonlarga yuqishini oldini olish 

maqsadida infektsiyalangan hayvonlarni izolyatsiya qilish tavsiya etiladi. 

Davolashdan so‗ng hayvonlar holati kuzatilib, takroriy entomologik ko‗rik 

o‗tkazilishi kerak. 

Muhokama. Tadqiqotlar shuni ko‗rsatadiki, bovikolyoz ayniqsa qish 

mavsumida avj oladi, chunki hayvonlar yopiq joylarda saqlanadi va jun 

qalinlashadi [6]. Parazitlar quyosh nurlari ta‘siridan qochadi, shuning uchun ularni 

tashqi muhitda yo‗q qilish qiyinlashadi [10, 12]. Profilaktik chora-tadbirlar – bu 

kasallikni oldini olishning eng samarali yo‗li. Doimiy gigiena, chorva xonalarining 

yaxshi ventilyatsiyasi, hayvonlar orasidagi karantin choralari, parazitlarga qarshi 

davriy ishlovlar yordamida invaziya darajasi pasaytiriladi. Bu esa mahsuldorlikni 

oshiradi va iqtisodiy zararlarni kamaytiradi. 

Xulosa. Bovikolyoz yirik va mayda shoxli hayvonlar orasida keng tarqalgan 

entomoz bo‗lib, uning tarqalishi chorvachilik xo‗jaliklari uchun katta iqtisodiy 

zarar keltiradi. Ushbu kasallik nafaqat hayvonlarning umumiy salomatligi va 

mahsuldorligiga ta‘sir ko‗rsatadi, balki ularning jun sifatini yomonlashtirib, go‗sht 

va sut ishlab chiqarishni pasaytiradi, shuningdek, infektsiyalangan hayvonlarning 

isrof bo‗lishiga olib keladi. Bovikolyozning oldini olishda veterinariya xizmatlari, 

toza va sanitariya sharoitlari, hayvonlarning ozuqa balansi va parazitlarga qarshi 

davriy ishlovlar muhim ahamiyatga ega. Veterinariya profilaktikasi va zamonaviy 

davolash usullarini qo‗llash, shuningdek, hayvonlar orasida epidemiologik 

monitoring o‗tkazish kasallikning tarqalishini sezilarli darajada kamaytiradi. 

Erta tashxis qo‗yish va samarali davolash choralarini qo‗llash orqali 

bovikolyozning oldini olish va kasallikni nazorat qilish mumkin. Shuning uchun, 

kasallikni erta aniqlash, parazitlarga qarshi davriy profilaktika ishlovlari va 

hayvonlarning umumiy holatini kuzatib borish chorvachilik sohasida 

muvaffaqiyatli boshqaruvning asosiy elementlaridir. 

Annotatsiya. Ushbu maqolada Brucella abortus bakteriyasini oziq 

muhitlarda yetishtirish usullari bo‗yicha mavjud ilmiy adabiyotlar tahlil qilingan. 

Brutselyoz – qoramollarda uchraydigan, zoonoz tabiatga ega xavfli infeksion 

kasallik bo‗lib, uning aniqlanishi uchun laboratoriya sharoitida qo‗zg‗atuvchini 

izolyatsiya qilish zarur. Adabiyotlar tahlili asosida, Brucella qo‗zg‗atuvchisini 

o‗stirishda eng samarali natijani TSA + zardobli muhitlar bergani aniqlangan. Shu 

bilan birga, kontaminatsiya xavfi mavjudligi sababli selektiv muhitlar, xususan 

Farrell muhiti ham muhim o‗rin tutadi. Maqolada turli oziq muhitlarning afzallik 

va kamchiliklari solishtirilib, ularning amaliy laboratoriya sharoitlarida 

qo‗llanilishi bo‗yicha tavsiyalar berilgan. Qoraqalpog‗iston Respublikasining 

veterinariya laboratoriyalari sharoitini hisobga olgan holda, maqola brutselyoz 

tashxisini takomillashtirishga qaratilgan. 


